
Sažetak

Nacionalna i univerzitetska biblioteka Bosne i Hercegovine (NUBBiH) svoju univerzitetsku funkciju sprovodi 
savjesno i u skladu sa važećom legislativom. Potrebama i razvoju moderne akademske zajednice NUBBiH 
nastoji prilagoditi i svoju organizacijsku strukturu, što iziskuje odliv posebnih sredstava usprkos njihovom 
neredovnom, nedovoljnom i nesigurnom prilivu. Dajući prednost znanju, dajući podršku formalnom i 
cjeloživotnom obrazovanju, NUBBiH je uspostavila Centar za permanentno obrazovanje bibliotekara BiH na 
međunarodnom nivou, kroz koji će nastojati da pomogne i implementaciju Bolonjskog procesa na 
univerzitetima u BiH.

Ključne riječi

Abstract 

National and University Library of Bosnia and Herzegovina (NULBIH) performs its university function 
according to existing legislation. NULBIH strives to adapt its organizational structure to the needs and 
development of modern NULBIH academic community. This requires considerable expenses despite of  the 
irregular, insufficient and unreliable cash income. In order to support knowledge and formal and continuing 
education, NULBIH established Center for Continuing Education of BIH Librarians at international level, 
through which it supports the implementation of the Bologna Process on universities in Bosnia and 
Herzegovina.

UVOD

Nove informacijsko-komunkacijske tehnologije (ICT) su bibliotekama, pored informacijskog blagostanja, 
donijele i probleme nekontroliranog gomilanja informacija, publikacija i njihove valorizacije. Pred fakultetske 
biblioteke univerziteta u našoj zemlji postavljaju se najsloženiji informacijski zahtjevi kojima one teško mogu 
udovoljiti samostalno. Uspješnost izvršavanja ovog zadatka leži u sprezi biblioteka univerziteta sa 
Nacionalnom i univerzitetskom bibliotekom Bosne i Hercegovine (NUBBiH), kojoj je jedna od dvije osnovne 
funkcije univerzitetska, a prioritetni zadatak - podrška znanju i akademskoj zajednici Bosne i Hercegovine u 
cijelosti. 

AKADEMSKA ZAJEDNICA I NUBBiH

U okviru osam univerziteta (6 u FBiH i 2 u RS) i devedeset devet fakulteta u Bosni i Hercegovini djeluje 
osamdeset sedam fakultetskih biblioteka (55 u FBiH i 32 u RS). Od toga dvojnu funkciju (narodna / 
nacionalna i univerzitetska) nose četiri biblioteke (3 u FBiH i 1 u RS), a tri su samostalne univerzitetske 
biblioteke (2 u FBiH i 1 u RS).

Posmatrano iz bibliotečko-informacijskog ugla, bazu piramide informacijskog društva i društva znanja čine 
javne biblioteke zbog svoje otvorenosti, raznolikosti, brojnosti i namjene najširoj društvenoj zajednici. Srednji 
dio piramide zauzimaju specijalne i školske biblioteke koje su najbrojnije i, bez obzira na svoj još uvijek 
zatvoreni karakter djelatnosti, predstavljaju važnu kariku u razvoju informatičkog društva i društva znanja. 

Akademska zajednica se nalazi na vrhu piramide znanja u obliku akademskih, fakultetskih i univerzitetskih 
biblioteka koje moraju ispunjavati informatičko-etičke zahtjeve visokog stupnja. 

U odvijanju procesa visokog školstva i naučnoistraživačkog rada NUBBiH učestvuje sa više od 60% svojih 
raznovrsnih usluga.

Kako NUBBiH pomaže visoko školstvo?

Univerzitetsku funkciju NUBBiH obavlja u skladu sa svojim skromnim prostornim, kadrovskim, računarskim, 
finansijskim i drugim mogućnostima. 

I. nivo usluga su prostor i oprema.

U tom dijelu svojih obaveza prema visokom školstvu i akademskoj zajednici NUBBiH je obezbijedila 10 
čitaonica sa 300 čitaoničkih mjesta, 57 računara za čitavo bibliotečko-informacijsko poslovanje i 3 računara 
isključivo namijenjena pretraživanju baza podataka, te stalni pristup Internetu. 

U ovom trenutku NUBBiH je u fazi zaključivanja svojih lisnih kataloga i prelaska na online informiranje u 
potpunosti 

II. nivo usluga čini opskrba korisnika obrazovno-naučnim informacijama i publikacijama. 

Za potrebe visokoškolske i naučnoistraživačke populacije NUBBiH obezbjeđuje udžbenike, referentnu 
literaturu, periodiku, doktorske i magistarske radnje, pretraživanje sistema i e-baza podataka kao što su 
Servis EBSCO, Web of Science, Science Direct, Emerald, Scopus, Science Citation Index (Expanded, 
Social i Arts & Humanities). U pogledu iskoristljivosti i stepena korištenja ovih baza podataka od strane 
akademske zajednice, na osnovu metode izabranih uzoraka, konstatujemo da i pored mogućnosti za široku 
dostupnost, za koju se pobrinula NUBBiH, iskoristljivost ovih baza podataka u svojim baznim punktovima, tj. 
fakultetskim bibliotekama, nije dovoljna niti srazmjerna mogućnostima od strane univerzitetske zajednice. 

Zanimljivo je napomenuti da ove baze najviše koriste pojedinci, a posebno iz specijalnih biblioteka poput 
Bosnalijeka i medicinskih biblioteka. Da li razloge treba tražiti u nedovoljnoj kompjuterskoj i informacijskoj 
pismenosti korisnika ili bibliotekara ili u informacijskoj nezrelosti i nezainteresiranosti naučnih radnika, ili u 
svakoj od ovih pretpostavki?

III. nivo usluga je edukacija koja obuhvata:

–  edukaciju korisnika i    

 –  stručnu edukaciju bibliotekara, sa ciljem sticanja što većeg obima raznovrsnih i novih znanja i vještina  na 
dobrobit korisničke populacije

Ovaj zadatak obavlja Centar za permanentno obrazovanje NUBBiH.

Ostali vidovi podrške NUBBiH visokom školstvu su svi oni koji se tiču razvoja komunikacija, saradnje i 
partnerskih odnosa između NUBBiH i fakultetskih / univerzitetskih biblioteka. 

Mreža 

NUBBiH je uložila napore oko uspostavljanja mreže ovih biblioteka. Za sada je ostvarena mreža samo na 
tehničko-tehnološkoj platformi i djelomično sadržajnoj, što je omogućeno kroz aplikaciju sistema COBISS 
koji zasada povezuje u jedinstvenu mrežu 16 fakultetskih / univerzitetskih biblioteka, a u izgledu je da će se 
ovoj mreži ubrzo pridružiti još neke biblioteke ovog tipa. 

University COBISS BiH Network

Univerzitetska mreža COBISSBiH, čije je središte NUBBiH, uvezuje slijedeće članice u BiH (2007):                                           

I. krug - biblioteke sa dvojnom funkcijom i samostalne univerzitetske biblioteke: 

NUB Tuzla; NUB Bihać; NUB Banja Luka; Sveučilišna knjižnica Mostar i Univerzitetska biblioteka Mostar.

II. krug - fakultetske biblioteke:

Sarajevo: Ekonomski fakultet; Arhitektonski fakultet; Građevinski fakultet; Filozofski fakultet; Fakultet 
kriminalističkih nauka; Fakultet političkih nauka; Stomatološki fakultet; Prirodno-matematički fakultet; Pravni 
fakultet;

Mostar: Pravni fakultet

Nedostatak ove mreže, koja je još uvijek u fazi izgradnje, jeste u njenom isključivo horizontalnom vidu 
povezivanja. Nedostajuće povezivanje na svim razinama, tj. vertikalno, horizontalno, dijagonalno, zahtijeva 
intelektualno i dublje sadržajno umrežavanje koje pored korištenja svih mogućnosti ovog sistema zahtijeva i 
angažiranje visoko stručnog kadra. 

Promocija

U sklopu svoje matične funkcije NUBBiH registrira i prikuplja sve relevantne podatke o fakultetskim / 
univerzitetskim bibliotekama u BiH. Ova baza podataka se redovno ažurira i u izradi je Vodič kroz 
fakultetske biblioteke BiH. Osim dragocjenih podataka koje sadrži ova baza i Vodič, to je istovremeno i 
mjesto prvog sastanka svih biblioteka fakulteta i bosanskohercegovačkih univerziteta nakon rata.

Projekti

Pokušaji od strane NUBBiH i izraslijih fakultetskih biblioteka da se uspostave koordinirane, jedinstvene  
procedure (u području nabavke, obrade, korištenja publikacija, diseminacije informacija), ostali su uzaludni. 
Djelomičnom rješenju za jedan broj biblioteka doprinijelo je uspostavljanje jedinstvenih sistema kao što su 
COBISS i jedan broj manjih programa u nekim bibliotekama (PbiblioBiH, FACIT). Međutim, i dalje ostaje 
veliki broj problema vezanih za koordinirane bibliotečko-informacijske procedure. Jedan od bitnih razloga je 
nefunkcioniranje i gašenje najmasovnije profesionalnog udruženja - Društva bibliotekara Bosne i 
Hercegovine (DBBiH).  

Među projektima koji su namijenjeni akademskoj zajednici ističemo Registar naučnih institucija, naučnog 
kadra i infrastrukturnih ulaganja, iniciran 2006. godine od strane Akademije nauka i umjetnosti Bosne i 
Hercegovine (ANUBiH), što je na neki način nastavak ove baze podataka koja je do rata uspješno rađena u 
Referalnom centru za naučne informacije NUBBiH .

Drugi projekat vrijedan pažnje je obrazovnog karaktera - Network Library Program-Teaching Centers 
International (NLP-TCI). Na inicijativu i uz podršku Otvorenog društva iz Budimpešte (OSI Budapest) 
implementiran je program cjeloživotnog učenja za bibliotekare i po prvi put u našoj zemlji i pri NUBBiH 
osnovan je Centar za permanentno obrazovanje bibliotekara BiH.

MODELI ORGANIZACIJSKE STRUKTURE UNIVERZITETSKIH BIBLIOTEKA 

Od organizacijske strukture matične univerzitetske biblioteke jedne zemlje zavisi uspješnost njenog 
djelovanja. Koji će model organizacije biblioteka prihvatiti, zavisi prvenstveno od stupnja zrelosti, 
obrazovanja i potreba okruženja kojem je namijenjena. U vremenu ekspanzije fakultetskih / univerzitetskih 
biblioteka, koja je započela još u prošlom stoljeću, a traje i do danas, nastali su mnogi modeli organizacije, svi 
sa istim ciljem: obezbijediti korisniku relevantnu, pravovremenu i informaciju na pravom mjestu. U vremenu 
velikih informacijskih zahtjeva, teško je primijeniti samo jedan model organizacijske strukture u 
univerzitetskoj / fakultetskoj biblioteci. Stoga se često primjenjuje kombinacija dva ili više  modela 
organizacije, kako bi se ostvarili svi zadaci i to što potpunije.  Samo model organizacije koji se temelji na 
prilagodljivosti i otvorenosti prema sredini u kojoj djeluje može biti pravi i garantirati uspjeh. 

Među prve modele bibliotečke organizacije ubrajamo hijerarhijski i birokratski model, koji se sve više 
potiskuje sa razvojem demokratskih društava i intelektualne slobode(1). 

Na prostoru bivše Jugoslavije često je primjenjivan model funkcijske organizacije, koja proizlazi iz dvojne 
funkcije tadašnjih uglavnom nacionalnih / univerzitetskih biblioteka. Karakteristika ovog modela je manje-



više stroga podjela poslova prema funkcijama i vrstama, grupisana u međusobno striktno odvojene 
odjele.(2) 

U okviru modela biblioteka koje susrećemo od birokratskog do virtualnog bilježimo i one manje primjenjive 
zbog ograničenih ciljeva i potpunog odsustva bilo kakve hijerarhije. Tako npr. projektni model respektuje 
isključivo konačni proizvod, a organski ne priznaje ničiju odgovornost. 

Sedamdesetih godina prošlog stoljeća razvio se model matične organizacije u kojoj su objedinjeni pozitivni 
segmenti organizacijske strukture funkcijskog i projektnog modela. Zahvaljujući prevaziđenoj izolaciji, 
uključivanju svih odgovarajućih djelatnika u projekte, komunikaciji u svim pravcima i otvorenosti, 
uspostavljeni su uvjeti za dalji razvoj i za primjenu automatizacije procesa i usluga u univerzitetskim 
bibliotekama. 

Model virtualne organizacije omogućuje stvaranje dinamične mreže, veću prilagodljivost, maksimalnu 
iskoristljivost znanja i izvora. Ovakva organizacija traži od bibliotekara visoki stepen znanja i 
profesionalizma, a od biblioteka uspostavljanje specijaliziranih servisa i centara zaduženih za visoko 
profesionalnu diseminaciju informacija i pretraživanje u biblioteci. 

Danas, u fazi generirane transformacije biblioteka čini se da je virtualna organizacija veoma bliska 
potrebama univerzitetske / fakultetske biblioteke.

ORGANIZACIJSKA STRUKTURA NUBBiH – UNIVERZITETSKA FUNKCIJA

Od svog osnivanja do danas NUBBiH konstantno potiče i njeguje jačanje svoje univerzitetske funkcije. 
Suočena sa brojnim novim zadacima koji su se pred nju postavljali na tom putu, a u želji da ih u potpunosti 
ispuni, NUBBiH je vršila i određene organizacijske izmjene i pomake. 

Ipak, ni u jednom periodu razvoja nije se u potpunosti napuštao jedan i primijenjivao drugi tip organizacije. 
Tako je i danas, kada se primjenjuje kombinirani model organizacijske strukture. Ne može se, nažalost, reći 
da je ikada u potpunosti napuštena birokratska šema organizacije.  

Kao univerzitetska biblioteka, NUBBiH je u najvećem obimu organizirana prema matičnom modelu. Iako je u 
biti pozitivna, ova organizacija nosi i komponente zastarjelosti, što se naročito ispoljava u komunikacijskim 
odnosima sa fakultetskim bibliotekama (npr. univerziteti su njihove matične ustanove koje ih i finansiraju i za 
koje obavljaju gotovo 100% djelatnosti, a ne centralna univerzitetska biblioteka). Stoga se uz ovaj matični 
model u NUBBiH nastoji u posljednje vrijeme razvijati virtualni model organizacije. On je, istina, u začetku i 
još uvijek je daleko od realnosti. Ali, s obzirom da je NUBBiH najveće i najperspektivnije informacijsko 
središte akademske zajednice u BiH, virtualni model organizacije će sve više preuzimati prednost nad 
dosadašnjim modelima.

Trenutna šema organizacije djelatnosti NUBBiH odražava prilagođenost visokoškolskoj i akademskoj 

zajednici. Korisnici ove zajednice su u centru pažnje NUBBiH. To su studenti i njihovi nastavnici, naučni 
djelatnici i istraživači kojima je omogućen pristup informacijama i građi putem više ulaza i na više nivoa 
(katalozi i druge baze podataka u tradicionalnoj i e-formi, opće i specijalne čitaonice i dr.). 

Ne treba zaboraviti da je NUBBiH do sada za akademsku zajednicu učinila nesrazmjerno mnogo u odnosu 
na svoje mogućnosti. I dalje ostaju brojne obaveze prema akademskoj zajednici za čiju će se realizaciju 
NUBBiH aktivno zalagati. Ipak, treba naglasiti da u ostvarenju svoje univerzitetske funkcije NUBBiH nema 
dovoljnu i adekvatnu podršku od Univerziteta ni u kojem obliku. Očekujemo da će reforma visokog 
obrazovanja to promijeniti, ako ni zbog čega drugog a ono zbog obaveza prema biblioteci koje nameće 
Bolonjski proces.

CJELOŽIVOTNO OBRAZOVANJE I NUBBiH

Da li ijedna akademska diploma može obezbijediti znanje i vještine za čitav život, to jest radni vijek? Da li se 
sticanje znanja može zaokružiti sticanjem akademske diplome? Mogu li obrazovni programi na univerzitetu 
obuhvatiti sve segmente potrebne akademskom građaninu za zapošljavanje i snalaženje na polju djelatnosti 
do kraja života? Odgovor na ova i mnoga druga slična pitanja je negativan. Znanje i vještine se razvijaju, 
dopunjuju, mijenjaju i stiču nove tokom čitavog radnog života. 

Kako nije moguće doživotno studirati, rješenje leži u cjeloživotnom učenju koje je od samoinicijativnih 
pokušaja profesionalaca generiralo u organizirano, sve više neophodno i certificirano obrazovanje nakon 
diplome i tokom svih godina rada, a sve više i života..

Nacionalne / univerzitetske biblioteke, u sprezi sa univerzitetima i uz njihovu podršku na svim nivoima, danas 
u svijetu sve više preuzimaju ulogu centara za edukaciju ovog tipa. To je, konačno, i njihova zakonska 
obaveza i obaveza koju treba da nosi i reforma visokog obrazovanja.

NUBBiH je to shvatila veoma ozbiljno, što se vidi iz Pravila ove ustanove i dijela koji se odnosi na njenu 
univerzitetsku funkciju. Prema čl. 11 A Pravila NUBBiH stoji:

„NUBBiH u dijelu stručnog permanentnog obrazovanja u sastavu je Univerziteta u Sarajevu kao javne 
ustanove. Položaj i funkcija NUBBiH iz prethodnog stava bliže su regulirani Pravilima Univerziteta u 
Sarajevu“. 

U Pravilima Univerziteta u Sarajevu iz 2002. godine stoji u čl. 18: „Članice Univerziteta su...“ pod rednim 
brojem 28. „Nacionalna i univerzitetska biblioteka BiH“. 

Ono što tjera na ozbiljniji pristup procesu sticanja znanja u zajedničkom interesu i Univerziteta i NUBBiH jeste 
Bolonjska deklaracija, koja potiče stalni napredak naučnih spoznaja i saradnju u obrazovanju. 

NUBBiH kao učesnik u razvoju i unapređenju nastavnog i naučnoistraživačkog procesa svoje mjesto nalazi u 
čak dva od šest zacrtanih ciljeva Bolonjske deklaracije.

Prema trećem cilju, koji se odnosi na bodovni sistem kao što je ECTS, stoji: „Bodovi se mogu postizati i izvan 
visokoškolskog obrazovanja, uključujući cjeloživotno učenje, pod uslovom da ih prizna univerzitet koji 
prihvaća studenta“. Tome u prilog ide i šesti cilj Deklaracije koji potiče međuinstitucionalnu saradnju. 
Postoji li bolja međuinstitucionalna saradnja za ostvarenje tog cilja od one između NUBBiH i Univerziteta? 
Mislimo da ne.

Trenutna situacija govori o spremnosti NUBBiH da se u ovaj proces uključi, budući da za to postoje sve 
relevantne pretpostavke koje podrazumijevaju prostor, opremu i kadar. U pogledu programa potrebno je 
postići usaglašavanje sa Univerzitetom. Nadalje sve zavisi samo od Univerziteta.

Kao ilustracija zrelosti i sposobnosti NUBBiH za partnerstvo u viskom obrazovanju najbolje će poslužiti 
primjer kako je NUBBiH pristupila obrazovanju svojih kadrova. Na tom polju NUBBiH je otišla korak dalje 
zahvaljujući Centru za permanentno obrazovanje bibliotekara.

CENTAR ZA PERMANENTNO OBRAZOVANJE BIBLIOTEKARA BiH

Projekat Otvorenog društva iz Budimpešte, koji je imao za cilj da uspostavi obrazovne centre za bibliotekare 
u zemljama jugoistočne Evrope, u izboru NUBBiH za takav centar naišao je na dobrog partnera i veoma 
plodno tlo. Permanentno obrazovanje je za naše prilike i stanje u kojem su se našle biblioteke BiH imalo 
posebnu važnost, s obzirom na uništen, izmijenjen i pretežno nestručan kadar, sa jedne, i neminovni pritisak 
ICT, sa druge strane, koji traži posebna znanja i vještine. Uz to, sa stihijskog i neorganiziranog načina 
stručnog obrazovanja, koji je vladao dugi niz godina u našoj sredini, prešlo se na organizirano, 



standardizirano obrazovanje. NUBBiH je, na sreću, ispunjavala zahtjevne uvjete za formiranje centra, od 
prostornih, iskustvenih i kadrovskih, do dokazane pozitivne tradicije u permanentnom obrazovanju. 

Voditelji centara, a kasnije i treneri, prošli su programsku obuku, a centri su usvojili jedinstveni, savremeni 
program, koji je označio potpuno novi pristup obrazovanju i obrazovanje na evropskoj razini.  

Principi na kojima se temelji program edukacije koji sprovodi Centar su:

– primjena novih IC tehnologija i dostignuća 

– otvoreni i slobodni pristup informacijama i kolekcijama 

– intelektualna sloboda u bibliotekama i 

   saradnja na svim nivoima – lokalnom, nacionalnom, internacionalnom. 

Oblici edukacije su temeljni i napredni kursevi iz bibliotečko-informacijskog znanja i vještina, zatim 

seminari, radionice. Posebnu vrijednost programu daju seminari za bibliotekare o izmjenama, dostignućima, 

inovacijama i trendovima u bibliotečko-informacijskoj oblasti u svijetu i tematski seminari. 

Metode obuke čine predavanja, prezentacije uz power point, vježbe, grupni rad, kompjuterski rad, 

demonstracije, promocije i stručne posjete, razgovori, diskusije. 

Nosioci obrazovanja koji sprovode Program su 18 stalnih trenera, eksperata iz određenih oblasti iz 

NUBBiH i drugih biblioteka BiH i univerzitetski nastavnici sa Filozofskog fakulteta u Sarajevu - Katedre za 

bibliotekarstvo. Pojedine radionice i predavanja održavaju treneri - gosti iz zemalja u okruženju i partnerskih 

evropskih biblioteka i centara (Hrvatska, Slovenija, Srbija, Danska, Njemačka, V. Britanija, Francuska, 

Španija i dr.).

Rezultati. U Centru je u periodu od osnivanja (2000. godine) do 2007. godine održano 48 kurseva / seminara 

/ radionica; obučeno oko 1705 polaznika, a 426 bibliotekara je položilo stručni ispit.

Glavni cilj stručne obuke i stručnih bibliotečkih ispita je stvaranje kvalitetnog, kvalificiranog, 

visokoprofesionalnog kadra, savremenog bibliotekara čije su znanje i sposobnosti ekvivalentni njegovom 

akademskom okruženju. 

Program obuke podrazumijeva osnovno, napredno i specijalno znanje i vještine. Omjer modula je 

koncipiran u odnosima: 1/3 bibliotečka pismenost, 1/3 informacijska i kompjuterska pismenost i 1/3 kulturno 

nasljeđe i intelektualna sloboda, sa neminovnim međupreklapanjem do 20%. Svaka skupina nadalje sadrži 

od 4 do 12 tematskih jedinica. Program se pokazao veoma uspješnim tokom proteklih 7 godina i značajno 

podigao nivo uposlenih u bibliotekama i nivo međusobne saradnje biblioteka i bibliotekara u našoj zemlji. 

U budućnosti Centar planira dalje usavršavati svoj program i uvoditi nove oblike obrazovanja kao što su 

učenje na daljinu (distance learning), specijalizacija koja bi proizvodila profilirane bibliotekare u skladu sa 

tipovima i potrebama bibliotečkih središta u kojem bibliotekar radi, te uspostavljanje mreže obrazovnih 

centara pri univerzitetskim središtima BiH.

ZAKLJUČAK

Iz ovih kratkih podataka o obrazovnoj djelatnosti koju sprovodi NUBBiH može se vidjeti da je NUBBiH 

spremna i sposobna da se uključi u implementaciju Bolonjskog procesa. 

Od druge strane, od Univerziteta sada se očekuje spremnost na saradnju i konkretni potezi.

Pravni okvir u biti već postoji, ali je potrebno izvršiti dopune Zakona o bibliotečkoj djelatnosti, Pravila 

NUBBiH,  Pravila Univerziteta, Zakona o visokom obrazovanju. Na osnovu ovih potrebno je izraditi 

konkretne sporazume, dogovore, programe i druge dokumente o saradnji.

Sa Odsjekom za komparativnu književnost i bibliotekarstvo Filozofskog fakulteta u Sarajevu su već 

uspostavljeni dogovori i maja 2007. godine realizirana je prva praktična obuka studenata, budućih 

bibliotekara, u NUBBiH, što označava početak primjene Bolonjskog procesa, čiji su sudionici NUBBiH i 

Univerzitet u Sarajevu preko Centra i Odsjeka.

ŠTA NUBBiH OČEKUJE OD UNIVERZITETA NA ZAJEDNIČKOM PUTU REFORMI VISOKOG 

ŠKOLSTVA?

– priznavanje Centra za permanentno obrazovanje i njegovog programa u dijelu koji se odnosi na 
obučavanje zaposlenika u bibliotekama sa univerzitetskom diplomom i obučavanje studenata 
bosanskohercegovačkih univerziteta (članova NUBBiH), kao što to rade univerziteti širom Evrope i SAD 
(Bolonjska deklaracija st. 3 i 6)

– priznavanje obuke koju će NUBBiH provoditi za studente komparativne književnosti i bibliotekarstva 
Filozofskog fakulteta u Sarajevu (Bolonjski proces)

 – finansiranje ovih procesa permanentnog obrazovanja u NUBBiH. 

Na ovaj način će se: 

– ispuniti uloga NUBBiH kao članice Univerziteta, a i obaveza Univerziteta prema ovoj svojoj članici

– otvoriće se put saradnje između dvije ustanove na zajedničkom polju djelovanja - obrazovanju 

– olakšaće se implementacija Bolonjskog procesa na dobrobit visokog školstva i stalnog stručnog 
obrazovanja, koje podržava i Bolonjska deklaracija.

Bilješke

(1) Prema Kovačić-Čolić a. (V. Izvori) razloge za prevazilaženje ovog tipa organizacije nalazimo u krutim i strogim administrativnim 

pravilima i visokom stupnju kontrole na kojima se temelji, što je u suprotnosti sa prirodom i karakterom biblioteka. Stoga, mislimo da 

se to ponajprije odnosi na  univerzitetske biblioteke. 

(2) Primjena funkcijske organizacije pruža mogućnost visoke specijalizacije i racionalizacije poslova u biblioteci, ali i konflikta u 

stručnom mišljenju zbog prirode izoliranosti i prevelike samostalnosti punktova - odjela.   

